           Конкурс – падарожжа па краіне Арфаграфіі

          ( пазакласнае мерапрыемства для вучняў 5-7 класаў)

Задачы: Фарміраваць у вучняў уяўленне аб неабходнасці ўвядзення новай рэдакцыі правіл ,аб перавазе новых правіл  над старымі, удасканальваць уменне вызначаць словы, у правапісе якіх адбыліся змены, вызначаць у іх арфаграмы, рабіць гука-літарны аналіз;стварыць умовы для фарміравання ў вучняў цікавасці да роднай мовы, яе самабытнасці і непаўторнасці; развіваць пазнавальную актыўнасць вучняў, кемлівасць, пачуццё калектывізму,уменне працаваць у парах.
На  дошцы – плакаты з выказваннямі пра мову.Над сталом журы плакат з радкамі верша:
Я – Арфаграфія.І раю
Усім са мною сябраваць,
Бо я сакрэты раскрываю,

Як словы правільна пісаць.

Пасярод кабінета ставяцца парамі дзесяць ці дванацаць крэслаў.Гэта ўяўны аўтобус, які павязе сваіх будучых пасажыраў па краіне Арфаграфіі.Ля сцяны ў рад сядзяць будучыя ўдзельнікі падарожжа. Каб стаць пасажырамі аўтобуса, ім неабходна атрымаць “білет” – блакітную картачку.Журы прапануе ўсім напісаць слоўнікавы дыктант “з кропкай”.  Гэта значыць, трэба ў словах паставіць кропку пасля той літары, напісанне якой змянілася ў адпаведнасці з “Правіламі арфаграфіі і пунктуацыі 2008 года” 
Напрыклад,

Клоў.н,  ё.гурт,  ста.гадовы,  світа.р,  партфоліа.,  ся.мнаццаць, шэсцьдзя.сят ,ста.дзённы, фламаста.р, кафэ..
Калі дыктант напісаны, вядучы збірае лісткі і перадае журы .Журы адбірае ўдзельнікаў падарожжа і запасных.
У гэты час  настаўнік расказвае  вучням аб прычынах  ўвядзення новых правіл беларускай арфаграфіі і пунктуацыі, аб’яўляе задачы конкурсу –падарожжа.
Настаўнік:
Як вядома, 23 ліпеня 2008 года быў прыняты Закон Рэспублікі Беларусь “Аб правілах беларускай арфаграфіі і пунктуацыі”, які з’яўляецца вынікам шматгадовай працы вялікага калектыву навукоўцаў і зацвярджае новую рэдакцыю існуючых правіл. Закон уступіў у дзеянне з 1 верасня 2010 года.Неабходнасць увядзення новых правіл беларускай арфаграфіі і пунктуацыі абумоўлена наступнымі прычынамі. Па-першае, звод правіл, выдадзены ў 1958 годзе, ужо даўно стаў бібліяграфічнай рэдкасцю і амаль недаступны для карыстальнікаў. Па-другое, правапіс рэгламентуе аднастайную перадачу на пісьме жывой мовы, і таму ён не можа працяглы час заставацца без змен. Наш беларускі правапіс, які ў значнай ступені грунтуецца на фанетычным прынцыпе, асабліва адчувальны да любых змен у мове, таму ён таксама павінен перыядычна 
ўдакладняцца. Асабліва востра паўстала гэта праблема для роднай мовы ў канцы ХХ стагоддзя, калі ў сістэме беларускай мовы і моўнай практыцы адбыліся істотныя змены. Значна абнавіўся слоўнікавы склад мовы, лексіка папоўнілася шматлікімі запазычанасцямі, на старонках беларускамоўнага друку атрымалі пашырэнне варыянтныя напісанні. Усё гэта абумовіла надзённасць упарадкавання беларускага правапісу.
У чым жа  перавага новых правіл у параўнанні са старымі?

— У новых правілах беларускай арфаграфіі і пунктуацыі істотна ўдакладнены ў адпаведнасці з сучасным узроўнем лінгвістычнай навукі фармулёўкі, абноўлены ілюстрацыйны матэрыял. Правілы па-новаму згрупаваны, што робіць іх больш зручнымі для ўспрымання і засваення. У адпаведнасці з сучаснай моўнай практыкай зменшана колькасць выключэнняў. Многія напісанні падпарадкаваны агульным правілам, што прынцыпова аблягчае навучанне беларускай мове.

Новыя правілы ў прынцыпе – яшчэ адзін крок да збліжэння правапісу з маўленнем.

 Новыя правілы ў цэлым робяць беларускі правапіс больш паслядоўным і несупярэчлівым.
Сёння мы здзейснім з вамі падарожжа па краіне Арфаграфіі. На нашым шляху сустрэнуцца словы, у правапісе якіх адбыліся змены. Хто жадае хутка засвоіць новыя арфаграфічныя законы беларускай мовы, павінен быць вельмі ўважлівым.
Падарожнікі з блакітнымі білецікамі займаюць месцы ў імправізаваным аўтобусе , гучыць вясёлая мелодыя, і перад аўтобусам паяўляецца першы жыхар краіны Арфаграфіі. 

І конкурс

Ён скардзіцца, што на дарозе віхурай пазрывала “дарожныя” знакі, а без іх хто папярэдзіць аб небяспецы?.

Жыхар краіны Арфаграфіі аддае першай пары пасажыраў спецыяльна падрыхтаваныя знакі, а  на дошцы  прымацоўваюцца словы з прапушчанымі літарамі.
Знакі могуць выглядаць наступным чынам.


Няцяжка дагадацца, што гэта апорныя знакі назваў правіл арфаграфіі.
На  дошцы запісаны наступныя словы: 

Пяцьдз…сят                                        прынт…р   

Дз…сяты                                              штог…д
Л…генда                                              тры…
Ц…ц…рук                                           фламаст..р
З..л…ніна                                             ст..метр..ўка
Вучням неабходна  прымацаваць да дошкі адпаведны апорны знак і дапісаць патрэбныя літары.

Калі яны хутка і правільна справяцца з заданнем, то займаюць сваё месца ў аўтобусе,калі не, то “высаджваюцца”, а іх месца займаюць запасныя, якія здолелі выканаць пастаўленую ўмову.

 Парадак устаноўлены, але на шляху падарожнікаў – новая перашкода.
ІІ конкурс
 На гэты раз “пастушок” з краіны Арфаграфіі звяртаецца за дапамогай.У яго статак прыбіліся лішнія авечкі, і ён ніяк не можа распазнаць чужых.Перад наступнай парай пасажыраў паяўляюцца чатыры вучні. У руках кожны трымае стылізаваны контур авечкі, на якім напісаны словы:
Сястра, зямля, медаль, цецярук.
За хвіліну, адпушчаную на роздум, падарожнікі павінны паведаміць, што лішняе слова -  медаль , бо яно іншамоўнае.
ІІІ конкурс 
 Жыхар  краіны Арфаграфіі прапануе  наступнай пары вандроўнікаў чарговае заданне:

Назваць словы, у якіх гукаў больш, чым літар.
Радыётэлефон, эсэ, Эмілія, ордар, фатаграфія, стагоддзе, шэсцьдзясят,Пасха, камп’ютар,двух’ярусны.
ІY конкурс
Затым вандроўнікі запрашаюцца на маленькі спектакль у тэатр каралевы Арфаграфіі.
   Дзяўчынка і тры хлопчыкі інсцэніруюць верш Эдзі Агняцвет “Грамацеі”.
Вучаніца чытае словы  аўтара. Вучні на пераноснай дошцы пішуць аб’яву.

Саня – першы грамацей,

А за ім ідзе Мацей.

Саня піша:

“Роўна ў восім на футбол з’евіцца просім”.

· Непісьменная аб’ява,

Класу нашаму – няслава!-

Раззлаваўся грамацей.

Перапісвае Мацей:

“У нідзелю роўна ў восям

На футбол з’явіцца просям”.

· І куды вы ўсе глядзелі?

· Не ў “нідзелю”, а ў “недзелю”,-

Хомка – трэці грамацей-

Напісаў яшчэ прасцей.

Цэлы стос паперы чыстай

Сапсавалі футбалісты.

На дошцы застаецца непісьменны запіс, які і павінны выправіць астатнія ўдзельнікі гульні.
Y конкурс
Наступны акцёр тэатра каралевы Арфаграфіі чытае верш Міколы Чарняўскага “Сачыненне”.

Я хадзіў на фіхтаванне.

Я хадзіў на віславанне.

Ды нідоўга віславаў-
Раптам трэнір зазлаваў.

Як убачыў дзённік мой,

На міне махнуў рукой.

Быў я ў секцыі дзідо,

Ды і там сказалі” “До!”

Дома я ціпер сяджу,

Бо нікуды не хаджу.

Ды ў мяне харакцір цвёрды –

Будуць поспіхі, рыкорды!..
Тэкст сачынення прымацоўваецца на дошцы.  Вандроўнікам прапануецца назваць колькасць дапушчаных памылак .
Падвядзенне вынікаў,вызначэнне пераможцаў і ўзнагароджванне  ўдзельнікаў падарожжа.

